
QUJANAQ



Kalaallit Nunaat pillugu atuakkianik siornatigut taama arlaqartigisunik saqqummersitsisoqarsimanngilaq
– avataanit isigalugu. Kisianni kalaallinik politikerinik ilisarititsissutitut
atuakkianik saqqummersitsisoqartarnera ulluinnarsiutaanngilaq. Allaammi nunanut
allanut sanilliullugu qaqutigoortorujussuulluni. Lars-Emil Johansenimut, ukiut kingulliit
50-it missaanniittut ingerlaneranni politikkimi pingaarutilimmik ingerlatsisuusimasumut,
tamanna iluatsissimavoq. Atuagaq aningaasaliisunit tulliuttunit tapiiffigineqarpoq:

SIULEQUT 



’PINGAJOQQAT’ KINGULLERSAAT



Allattoq: Christian Schultz-Lorentzen

Aaqqissuisoq, Atuagagdliutit/Atuagagdliutit aaqqissuisuunerat



”Naluara sooq. Kisianni tassa illartittuaannarparma,” politikeri Siumumeersoq qinigaarlaaq inuit ilaannit tusaamanerlugaasoq Atuagagdliutit Christiansborgimi Ridebanemi allaffianut 2001-imi aqqusaallatsiarami oqarpoq.

Lars-Emil Johansen pillugu isummat assigiinngitsuujuaannarsimapput. Qallunaaluartoq sunniiniapiluttorlu, inuit ilaat oqarumassapput. Angut politikkikkut piginnaaneqarluartoq Kalaallit Nunaata attaviitsunngornissaanik pissusissamisoortunik takorluugalik, allat oqarumassapput. Kissaat tamanna Lars-Emil Johansenip politikeritut suliaqarnerani malunnaateqartuaannarsimavoq, politikerimillu maanna 70-inik ukioqartumit inuunermi ukialernerani suli tamaviaarutigineqarluni.

Siornatigut  arlaqanngitsunnguariaannarluta  naapissimavugut. Oqaatigineqartut nikassaaniarpalunnatillu quiasaarniarpaluttuunngillat, kisiannili Lars-Emil Johansenip Folketingimut 2001-imiit 2011-mut ilaasortaanerani tusagassiortutut politikeritullu ukiuni qulini immitsinnut attaveqarfigisarnitsinni oqaaserineqartartunut pilersaarutaanngikkaluamik oqaaseqaataallutik.

Naalakkersuisut siulittaasorisimasaat torsuusarsuarmi allaffimma akiani allaffeqarpoq. Politikeri isumaqatigineqartanngeqisoq, naalagaaffeqatigiinnermi qallunaat kalaallillu inooqatigiinnerannut sukannersumik isiginnittaaseqartutut ilisimaneqartoq, imaaliallaannaq najoqqutassanut aalajangersimasunut inissinneqarsinnaanngitsoq paasilertorpara. Pimoorussilluinnarpaseriarluni qanoq ilinngitsoq qiimalluinnalersarpoq. Marloqiusaaneq tamanna nakorsamut ataqqisaasumut Dr. Jekyllimut amiilaarnartumullu Mr. Hydemut atuakkami maani nammineq assersuuppaa.

Lars-Emil Johansenip 2001-imi qinigaarlaatut suliaasa siulliit ilaat tassaavoq Atlantikup Avannaaneersut Suleqatigiiffiannik pilersitsineq. Tamanna pivoq nunaqqatini Kuupik Kleist, Inuit Ataqatigiinneersoq (IA), Savalimmiormiulu politikeri Høgni Hoydal, Tjóôveldimeersoq (Republikanerit), suleqatigalugit. Suleqatigiit pingasuusut Atlantikup Avannaaneersut Folketingimi sunniuteqarnerannik ukiuni qulikkuutaani tulliuttuni tamaviaarlutik annertusaaniarisut. Tamanna siornatigut pissuserineqartunut sanilliullugu nutaajuvoq, partiit Atlantikup Avannaaneersut pisussaaffeqarpasillutik taasinitik Danmarkimi partiinut ’inissittarsimammatigik’.


Atlantikup Avannaaneersut Suleqatigiiffiata anguniagaa pingaarneq ersarilluinnarpoq: Kalaallit Nunaata Savalimmiullu namminiilivinnissaat. Kissaat tamanna taamani 56-inik ukioqartup Lars-Emil Johansenip politikkikkut anguniagaanut, pingaartumik sorsoqatinnaani parteeqatinilu Jonathan Motzfeldt aamma Moses Olsen tamatigut ajornartorsiutitaqanngitsuunngitsumik suleqatigalugit ingerlanneqarsimasumut, naapertuulluinnarpoq.



Atlantikup Avannaaneersut Suleqatigiiffiat sallaatsumik oqaatigalugu Christiansborgimi nutaaliorneruvoq. Johansen, Kleist aamma Hoydal saamerlernut pituttorusunngillat, naak namminneq saamerliugaluarlutik. Danmarkimi partiit nerriviinit politikkikkut sinnikuminerit piinnarlugit taasisartuinnaajumanngillat. Suleqatigiinnit kissaatigineqartut ilagaat suleqatigiiffiup Folketingimut ilaasortaatitai Folketingimi qinersinerup kingorna naalakkersuisunngortitsinissamut aalajangiisunngorumaartut. Naalakkersuisunngortitsiniartut talerperliugaluarpata saamerliugaluarpataluunniit tunngaviatigut apeqqutaatinneqanngilaq. Tamatumani aalajangiisuusoq tassaavoq isumaqatigiinniarnerni pitsaanerpaamik inissisimaffeqalersinnaaneq, nunagisani namminiilivinnissamik anguniagaqarnermut siuarsaataasinnaasoq.

Pissutsilli taamatut inissisimalinngisaannarput. Tamatuma akerlianik politikkikkut suleqatigiit pingaasuusut suleqatigiiffiup 2011-mi atorunnaarsinneqarnissaata tungaanut Kalaallit Nunaata Savalimmiullu  ’illissamiit’  anillakaakkiartuaarnerannik  nipikisaaratik eqqumaffiginnilersitsisinnaassimapput. Christiansborgimi kimilluunniit manna qularutigineqarsinnaajunnaarpoq: Savalimmiunit Kalaallit Nunaannillu naalagaaffeqatigiinneq soriarsinnaajunnaarsitsisutut isumaqarfigineqarpoq.

Atlantikup Avannaaneersut Suleqatigiiffianni suleqatigiinnerup naajartulernerani Kalaallit Nunaat Folketingimi partiinut isumaqatigiinniareerluni namminersulernissaq pillugu isumaqatigiissusiorpoq. Isumaqatigiissut tamanna novembarip 25-ani 2008-mi innuttaasunik taasisitsisoqarnerani Kalaallit Nunaanni innuttaasut 75 procentiinit amerlanerusunit ilalerneqarpoq. Ilaatigut Lars-Emil Johansen, namminersorneq pillugu isumaqatigiinniartoqarnerata nalaani qitiusumik inissisimaffeqartut ilaat, pissutaalluni. Taassuma namminersorneq pillugu inatsimmit – immikkuullarequtaanerpaasutut – Kalaallit Nunaata nalilinnut nunap ataaniittunut piginnittussanngortinneqarnera innuttaasunillu taasisitsinikkut Danmarkimit avissaarnissamut periarfissinneqarnera nuannaarutigisinnaavaa.

Kisianni angusaq akeqarpoq. Ataatsimoortumik tapiissutit 3,4 milliarder koruunit sinneqalaartut nikittussaajunnaarlugit amerlassusilerneqarput taamaallaallu Danmarkimi aningaasat nalikilliartornerannut, Kalaallit Nunaanni aningaasat nalikilliartornerannut sanilliullugit appasinnerusutut paasinarsisumut, sanilliullugu iluarsiivigineqarsinnaanngorlutik. Tamanna maannamut millionerpassuarnik naleqarsimavoq Kalaallit Nunaannilu pissutsinut ’Toqup Qarnga’-tut ullumikkut taagorneqartumut pissutaaqataalluni. Tassa aningaasartuutit isertitat malinnaatinneqarfiginngisaannik qaffakkiartortuarnerannik.



Atuagagdliutini tusagassiortutut Atlantikup Avannaaneersut Suleqatigiiffianni suliarineqartut kiisalu namminersornermut inatsisissaq pillugu isumaqatigiinniarnerit qanimut malinnaavigaakka. Amerlanertigut tusagassioriaaseq Lars-Emil Johansenimit kissaatigineqarpallaanngitsoq aqqutigalugu, taassumami illersartunik unammisartutut periarnerup siulliup amerlanertigut periarnermut kingullermut aalajangiisuusarnera ilisimaarilluarmagu. Ridebanemi taannalu imaluunniit suleqataalu naapeqatigiikkaangata avaqqutaarineqanngitsumik appiussisoqartarpoq.

Lars-Emil Johansen Danmarkimut atatillugu assammik siaarsimasumik peqissimasumilluunniit isaassisarsimasoq ilisaritillugu imaluunniit taassuma oqaloqatigisarneranik atuakkiornissamik isumassarsiaq ukiuni taakkunani pileriartuaaqqaalerpoq. Iluanit takusartakkat tunngavigalugit tusagassiortorpalaartumik oqaluttuarinninnermik imaqartussaq. Piffissamut qallunaat kinguaariit nutaat Danmarkimik nunasiaateqarsimanermut atassusiinissamut takorlooruminaatsitsivigisinnaasaannut, Lars-Emil Johansenillu nunaqqataasalu amerlanerussuteqarluartut aningaasaqarnerup ajornartissanngikkaluarpagu Danmarkimit isumalluuteqarnermit aqaguluunniit aninissamik kissaateqarfigisaannut tapiliussassaq. Oqallinneq tamanna Kalaallit Nunaanni politikkikkut ingerlatat tamarmik tunuliaqutaattullusooq inissisimaffeqarpoq.

Nuummi inissiami najugaqarfigisaani aallarniutaasumik naapeqatigiippugut. Soqutiginnippoq. Pereersut kingumut qiviarluni isiginiarneqarnissaannut piffissanngungajalerpoq, politikkimit tunuarnissani pilersaarutigigamiuk, oqaluttuarpoq. Kisiannili taama pisoqanngilaq. Politikkikkut kimmaateqatigiittarneq pinngitsoorsinnaanngilaa. Kalaallit Nunaanni politikkikkut uteqqinniarluni aalajangerpoq Inatsisartunullu, ullumikkut siulittaasuuffigisaminnut, qinigaalluni. Tamatuma peqatigisaanik suliassanik nutaanik immikkut ulapputeqalerpunga Atuagagdliutinut aaqqissuisuunertut ivertinneqarama.

Taamaakkaluartoq isumassarsiaq ikumarusaartuaannarpoq. Malartitassaanngiusattumik. Lars-Emil Johansen Kalaallit Nunaanni inuiaqatigiit ineriartortinneqarneranni inuunini tamakkipajaarlugu pingaarutilimmik inissisimaffeqarsimavoq. Kalaallit politikerit ullumikkut inuusut akornanni atuuffinnik pingaarutilinnik amerlanerpaanik atuuffeqarsimavoq sulilu ingerlarsorluni. Kalaallit Nunaata siunissaa pillugu sunniutilerujussuarnik aalajangiisoqarmat, ilaatigut namminersornerulernissaq namminersulernissarlu pillugit isumaqatigiinniarnerni, saarlerpaami inissisimasarpoq (Kalaallit Nunaanni Danmarkimilu).

Isumassarsiara Lars-Emil Johansenip 70-iliingajalernera 2016-ip ingerlanerani paasigakku pimoorulluinnakkannik uummarissiseqqinneqarpoq. Aviisimut piorsarsimassutsimik attassisuusumut atuakkamik  saqqummersitsinissamik  suliniutip  aalluteqqilernissaanut periarfissatsialak. Piaartumik qanoq iliuuseqartoqartariaqalerpoq. Atuagaq ullormi tassani ukioq taanna septembarip 24-ani saqqummersinneqarnissaminut angumersisinnaanavianngilaq, akunnaalliliinerulli malitsigisaanik saqqummersinneqarsinnaassalluni. Tusagassiorfiup Sermitsiaq.AG-p siulersuisui peqataapput. Siulittaasoq Jørgen Ejbøl nerriviup isuani isumassarsiamut anngaavoq. Politikens Forlag aningaasaliisullu allat atuakkamik matuminnga ajornarunnaarsitsisut aamma akuerseqataapput.

Tamatuma kingorna atuakkiaq pingaarnertup inuttaasup aamma Atuagadliutini naalakkersuinermut tunngasunik tusagassiortup Niels Ole Qvistip akornanni oqaloqatigiittarnerit arlalissuit aallaavigalugit ilusinikkiartuaalerpoq. Taakkua Nuummi, Jyllandip Avannaani Skiverenimi aamma Gammel Skagenimi qaammatit pingasut ingerlaneranni naapeqatigiittarput. Tamatuma saniatigut Danmarkimi Kalaallit Nunaannilu tusarfiit arlalissuit apeqqarissaarfigineqarput, pisimasut pingaarutillit sammivinnit allanit qulaajaavigiumallugit Lars-Emil Johansenillu oqaluttuai uppernarsaatissarsiniarlugit. Kingullertut, minnerunngitsumilli, paasissutissat Atuagagdliutit piffissamut pineqartumut toqqorsiviinit imartuuneersunit tapertalerneqarput.



Atuakkiornissamik suliniummut Lars-Emil Johansenip inuunerata oqaluttuassartaata ullumikkuinnaanngitsoq naleqarneranik aammali kingulissanit, Kalaallit Nunaannik nutaaliaasumik namminersortumillu sorsutiginnittut annerpaartaasa ilaat pillugu ilisimasanik ujaasisoqartillugu, iluaqutigineqarsinnaaneranik takorluukkamit napatinneqarpoq. Sallak Kalaallit Nunaanni ukiuni 40-ni kingullerni ineriartornermut atatillugu ilumoortuusoq takorloorneqanngilaq. Atuagaq tassaavoq Lars-Emil Johansenip pisunik isiginninnermini inuttut nammineerluni sammivigisaa, nipinik isumannillu allanik ilaartorneqartoq. Allanngulerfimmik ’pingajoqqat’, Lars-Emil Johansenip, Moses Olsenip aamma Jonathan Motzfeldtip, kisiartatuariligaannik oqaluttuarineqartumik uumassuseqalersitsineq. Politikerip Lars-Emil Johansenip inuttut qanoq ittuuneranik oqaluttuarinninnissaq soorunami aamma anguniagaasimavoq.


Taassuma inuunerata nalaani kiffaanngissuseqalernissamik takorluugaq piviusunngortinneqassagunanngilaq, naak namminiilivinnissamik sukataarluinnarluni suli anguniagaqaraluartoq. Pingajoqqalli ilaattut tamanna aqqutissiuusseqataaffigisimavaa. Pingajoqqat ilaat marluk akornatsinniikkunnaareersimapput. Taakkua inuttaata ullumikkut ukiuisa missikanniinik ukioqarlutik toqukkut qimagupput. Lars-Emil Johansen tassa kiserngorupppoq. Aanalu oqaluttuassartaa.





 

 
KAPITALI 1 




INUULLUAQQUSINEQ SIVISOOQ



 

Umiarsuaaraq Uummannaliariartorluni kangerluup imartaata taartup qaavatigut ingerlaartillugu Avannaani nunaqarfimmi Illorsuarni piniartut sissami siassimapput qoorortuuminnillu silaannarmut igittarlutik. 1958-imi juunimi ullut ilaanniuvoq, qanngorpallattarnerillu qaqqarsuit qillalaartuinnaasut akornanni akisuarpaluttarput. Nunaminngaanniit kikkut tamarmik aalateripput. Nunaqarfimmi innuttaasut 75-80-it missaanniittut nunaqarfiup ernisussiortua, Elisabeth Johansen, ernerilu suli anaanaminni najugaqartut sisamat, inuulluaqquniarlugit aniakaasimapput.

Uinilu, niuertoq Kristian Johansen, Illorsuarnut 1946-mi tikissimapput, aappariillu ukiuni tulliuttuni aqqaneq-marlunni nunaqarfimmi inuunerup ilaanut annertuumut qitiusumik inissisimaffeqarsimallutik. Tamaani qaasuitsup killeqarfianiit 600 kilometeringajannik avannarpasinnerusumiittumi oktobarimiit marsimut kaperlattarpoq. Issittorujussuusarluni. Issittumi anorersuit Avannaarsuaneersut sermersuarmeersulluunniit atuuttarput, Illorsuillu avammut matoqqalluinnalersarluni. Elisabeth Johansen atugassarititaasuni taamaattuni qallunaap Uummannap nakorsaqarfiani nakorsaasup ikiortaatut atuussimavoq. Taanna tassa ukiuunerani sivisoqisumi napparsimasunik takuniaasarpoq, nappaatinik suussusersiisarluni nakorsaasersuisarlunilu. Nakorsaatinik pissarsiarineqarsinnaasunik.

Nammineq uini annaassinnaasimanngilaa, taassumalu ilerra umiarsuaaraq Uummannap sulluatigut takisuukkut ingerlaassalluni aallarmat Lars-Emilip alarnaveerlugu isigaa. Nukappiaqqap aqqanilinnik ukiullip qullini nunusinnaanngilai. Ataatami Illorsuit nunataanni nillertumi qimanneqarneranik namminerlu, immaqa aallavilluni, aallarnerminik eqqarsaatai nalorninermik pilersitsipput. Nunaqarfimmili innuttaasut tamarmik inuulluaqqusiniarlutik katersuussimanerat aamma maluginiarpaa. Inuunera ungalullugu najuussimasut, aliasunnerani aliasoqataasimasut tuppallersaasimasullu. Piniartorsuit, eqqumiikkajaat, kammalaatit, ajoqi taavalu Knud Nielsen, eqqaamasinnaasani tamaat ullaat tamaasa angerlarsimaffiannut isertuartarsimasoq ilaqutariillu iggavianni kissarsuutip sinaanut ingilluni tiitorfiup allequtaanit misarpalutsitseqaluni kaffisortarsimasoq piniarnilersaarlunilu imaluunniit qanga inuuneq pillugu oqaluttuartarsimasoq.

Lars-Emili umiarsuaaqqap aquani issiavoq nunamilu sivingajaartumi iliveqarfimmiit nunaqarfik ilanngullugu isiginnaarlugit. Illu angerlarsimaffini, niuertup illorsua, nakkuppaa. Atuarfik, katersortarfik oqaluffillu. Haldan Rasmussenillu oqaasii, Kalaallit Nunaannut tikeraarnermini Kalaallit Nunaat pillugu taalliaasa ilaannit issuakkat, pigiliutiinnarsinnaavai:



Nunarsuaq eqqarsaatinni, takorluugaq qamunga qaqilertoq. 

Kipisanerlu siorsulajuassavoq ilorpiaani uummativit illit.



Illorsuit killingusaami aanngariartuaartillugit ataatami qaammatit tallimat matuma siorna toqukkut qimagunnera eqqarsaatigaa. Nunaqarfimmi ilummoornermik nappaalasoqalersimavoq, Elisabeth Johansenilu ilaqutariit eqqugaasut takuniaqattaarlugit illumiit illumut apussuakkoortariaqartarsimalluni. Ilummoorneq tuniluutiasuararsuuvoq, nappaallu atugaaleraangami sapaatip-akunnerpassuarni allaallumi qaammatini arlalinni nappaalassutaasinnaasarluni. Elisabeth Johansen annerusumik iliuuseqarsinnaanngilaq, taamaallaat meerannguit kissumissiutilaartarlugit quersorulunnerannilu oqiliallaammisikkumallugit tunuisigut pattalaartarlugit. Kristian Johansen angerlarsimaffimmini aamma peqqiilliulerpoq. Tamanna maluginiarnartuuvoq, niuertoq nerinnattoq nalinginnaasumik napparsimanngisaannartuummat, Lars-Emilillu ajortoqavissornera malugisinnaavaa. Nipititsisimanissaa eqqoriarneqarpoq, kissarulunneratalu appartinnissaanut nakorsaateqanngilaq.

Elisabeth Johansen annerusumik iliuusissaqannginnami pitsanngoriartornissaanik neriuinnarsinnaavoq. Kangerlukkut Uummannamut nakorsiussinnaanngilaa, siku qimusserfigissallugu qajannarpallaarmat.

”Annariarfissaaruppugut. Ukiorisseruttornerani. Issileruttornerani taarnerpaaffianilu. Piffissami annilaanganartorsuarmi,” Lars-Emil Johansen eqqaamasani tunngavigalugit oqaluttuarpoq.

Angutaa ualip ingerlanerani unnuleqqaarneranilu ajortikkaluttuinnarpoq, meeqqallu akornusersueqquneqanngillat. Lars-Emili ernumanerup pianik soriarsinnaajunnaavippoq periarfissanilu iluatsillugu ataataminut iserluni assaasigullu kissarneqarnerup pianik kissaqisunik tigullugu. Lars-Emili ataataminit aataminut atsiunneqarsimanera tunngavigalugu imminnut qanimut attaveqatigiittuaannarsimapput.

”Kalaallit Nunaanni tamanna pingaarutilerujussuuvoq aalajangiisuullunilu. Ataatap ernerullu imminnut immikkut attaveqarfiginerat. Qujagisaraanga – ernummatiginersaralungalu. Atuarfimmi ingerlalluanngilanga, ataatamalu tamanna tunngavigalugu piniartunngornissannik siunnersorlunga. Tamannali aamma piukkunnaateqarfiginngilara. Naamerluinnaq,” Lars-Emili ataataminut attaveqarnini pillugu oqaluttuarpoq.

”Ukiuunerani piniariaqatigimmanga eqqaamavara. Qimussimik akunnerpassuarni ingerlaarpugut, issinnersuanillu qiunngujoortutut misigisimavunga. Taamaalluni nasinniarluni ilulissap qaavanut qaqivoq, qinngusersaalerluni uumasumillu qaalloriinnarsuarmiittumik tikkuullunga: nanoq! Qinngut isaappaa ilumoornerlunilu oqaatigeqqullugu. Kisianni salluvunga: ’Qimmernguna,’ oqarpunga. Pisariniarlugu akunnerpassuarni ingerlaqqittariaqarnissarput sapilissutigaara. Kiisami uteratta uunnanniarlunga kissarsuutip killerpiannguani issialerpunga. Nalunngilara silarsuarmi matumani piniartunngorsinnaanngilluinnarlunga.”



Lars-Emilip angajui marluk, Severin aamma Hendrik, allaanerusumik maattuujupput atuarfimmilu Lars-Emilimit ingerlalluarnerullutik. Sutigut tamatigungajak kataateqqavaat, aamma arsaattarfimmi, qimmip anaata qerrusimasup arsatut akuttunngitsumik atorneqarfigisartagaani. Isimmillugu manngersorujussuuvoq, ajuutsitsinaveersaartutullu annaateriassallugu ajorluinnartuulluni sulilu naakkut kiinnakkulluunniit eqqortissutigalugu ajornerulluni. Angajuisa arsaateqatissaminnik amigaateqaraangamik peqataatittarpaat, sanngiippallaartutut isumaqarfigigaluarlugu. Inuunerminni kingorna Lars-Emilimut oqaluttuaraat, taamani nukaqarnissamik eqqarsaat qanoq ajoritigisimatigitsik. Inunngornerata kingorna akunnerit ingerlaneranni nukappiaqqat taakkua marluk qanoq ilillutik peersissanerlugu isumaqatigiissutigisimavaat. Periarfissaqalerunik akitsimik ipitikkusussimavaat.

”Meeraanitsinni   naalagaassuseq   unammillerneqanngisaannarpoq, Severin kunngiuvoq. Suut tamaasa aalajangertarpai. Hendrik tullersortigaa. Uanga tulleriiaarinermi inissisimaffeqanngingajalluinnarpunga, nukaralu, Ole, apeqqutaatinneqarpiarani,” Lars-Emili oqarpoq, taamaattorli angajumi pissaaneqarnersuat tunniutiinnassutigisimanagu.

”Qimussillaqqissuupput, sunut tamanut pikkorissuullutik. Uanga pikkorluttuuvunga. Pinnersuunanga, pikkorissuunanga silassorissuunangalu. Akerlianik malartitassaanngilanga. Isumalluartuuneq pissuseraara. Issi qamanngavik uumigaluarlugu kaperlammilu inissinnerlugaasutut misigisimagaluarlunga piffissap annerpaartaani qiimasuuvunga. Angajunnut sanilliullunga ilaqutariit assingini tamatigut qungujulasarpunga. Aasakkulli ukioqqinngisaannarnissaa neriuutigisarpara. Qilak tungutsorissoq qummut isiginnaartarpara imalu sakkortutigisumik neriuutigisarlugu qaamaneq kianneralu naassaanngitsumik atasinnaajumaartut.”

Imaanngitsoq asimiinneq soqutigisarinnginnamiuk. Piniartunimmi alutorinnilluinnartuuvoq. Piniarniareersimallutik tikikkaangata angerlarsimaffiinut pulaartarpai oqalualaavinillu soqutiginneqaluni tusarnaartarluni. Piniartut nuliaasa puisinik pilannerini illunilu ooqanngitsumik neqisunni aassunnilu siaruaakkiartortillugu orsoq tingullu ilangillattaarneqartillugit piniakkat qanoq iliornikkut pisarineqarsimanerannik piniarnermilu akimmisaarutit ilaatigooriarlutik inuunermut navialissutaasinnaasut suut naapinneqartarsimanerannik piniarnilersaarutinut tiguartilluinnarluni tusarnaartarpoq.

Angutaa upernaraangat pinialeritussutsimit aamma tiguartittarpoq. Kristian Johansen silagissiniariartoq pisiniarfik matoriarlugu qimussimik aallartarpoq. Ilaatigooriarlunili piniarumatussutsi naqisimasariaqartarlugu. Tamanna assersuutigalugu qallunaanik oqartussaasunik  tikittoqartussanngoraangat  piumasaqaataasarpoq. Pisortatigoortumik pisussaaffiit qallunaat niueqatigiiffiannut Den Kongelige Grønlandske Handelimut (KGH) niuertutut atorfeqarnermut ilaapput.

”Unnuisussanik akuttunngitsumik tikeraartoqartarpugut, ilaatigut qallunaaq nakorsaq qallunaarlu niuertoruseq Upernaviup pigisaaneersoq. Tikittoqartussanngoraangat angajoqqaakka ulappusertarput. Suna tamarmi torersuullunilu kusanartuussaaq. Uatsinni najugaqaraangata maleruagassanik aalajangersimasumik atuuttoqalersarpoq. Illup ilaanut qallunaat najugaqarfigisaannut iseqqusaasanngilagut, qallunaallu isertarfiat kusanarnerusoq atorneqalersarluni. Kalaallit isertarfiat ulluinnarni tamatigut atortarparput.”

Taamatut nuimasunik tikeraartoqaraangat imigassamik kimittuumik saqqummiisoqartarpoq, Elisabeth Johansenilu eqqummaarissisarluni.

”Ataataga anaanannit imeqqusaanngilaq. Taamaakkaluartoq ukiumut arlaleriarluni iluatsitsisarpoq. Taamaalilluni aalakoorujussuarsinnaasarpoq, anaanannillu kamaanneqartaqaluni.”

Lars-Emilip ilimagaa, ataatami aalakoorujussuartarnini peqqarniitsumi avinngarussimasumilu inuuneq tattorliuunnarpallaaleraangat piviusunit qimarratiginniffigisarai. Nunaqarfimmiut imminnut isumalluutiginerujussuat pilluaqqussutaallunilu perloqqussutaasinnaavoq. Sunami tamaat qatsukkaanni, allallu imaluunniit aapparisaq naammagilersimagaanni sumunnarfissaqarpa? Ningarneq allasiornerlu ajornartorsiutinik annertuunik pilersitsisinnaapput. Lars-Emilip eqqaamavaa, anaanami ataatani piffissap ilaani malersugarisaraa nunaqarfimmilu arnat inuusuttut ilaannik pinnarinnippallaartutut pasisarlugu. Allasiorneq pineqartarunanngilaq, kisiannili tamanna angerlarsimaffimmi eqqissiviinnermik pilersitsisarpoq, soorluttaaq ilaqutariit aalajangersimasut imminnut tassanngaannaq ajortussarsiorfigileraangata nunaqarfimmi eqqissiviinneqalersinnaasartoq.

Taava qanoq iliortoqartarpa?

”Amerlanertigut nipangiussineq aaqqiissutissatuaasarpoq – imaluunniit ajornartorsiutit tununneqarnerat,” Lars-Emili akivoq.

”Inuit imminnut naapinnaveersaartarput, naak tamanna ulluinnarni kaffillertoqartillugu  ajornakusoorsinnaasaraluartoq.  Pingaartumik ilaqutariit marluk aaqqiagiinngissuteqartut eqqaamavakka. Imminnut ajortumik oqaluuserisarput inimilu isersimaqatigiissinnaasaratik, tamannalu ataatsimooqatigiinnermut sunniutipiloqarpoq. Tamatumani piffissap ingerlanera kisimi iliuuseqarsinnaavoq. Sulilu soorunami ajornerulersarpoq, uiusoq nuliaasorlu imminnut qatsukkaangata allanilluunniit pinnarisaqalersimagaangata. Qimaariarfissaqartoqartanngilaq. Pissusiviusuni aaqqiissutissaq ataasiinnaasarpoq. Pisut qaangiussiiginnarneqartarput.”

Nunaqarfimmiut avammut attaveqarnerat pingaartumik ukiuunerani killilerujussuanngortarpoq. Sikunera pissutaalluni umiarsuit angallannerat unikkaangat innuttaasut imminiigaasarput namminneq silarsuarmik takorluukkaminni imminiigaasarlutik.

Lars-Emilip angerlarsimaffiani angajoqqaavi killingusaap nunallu killeqarfiisa ungataanni susoqarneranik malinnaaniaqqissaartarput. Islandimit radiukkut aallakaatitanut naalaartarput aviisinillu nunaqarfimmi innuttaasut aasaanerani katersorsimasaannik atuartarlutik. Paasissutissalli killeqartaqaat qaqutiguinnarlu pissarsiarineqartarlutik. Koreami sorsunneq, Ungarnimi pikitsitsineq, Sputnikip avataarsuanut igeriunneqarnera isiginnaarutillu siammarsimassusaa pisimasunut pisartunullu annertussusaat paasissallugit ajornakusoortunut assersuutissaapput.

Umiarsuaaraq pajuttoq aasap sivikitsup ingerlanerani, qaqqat qaserujuttut qalipaaterpassuaqalerfiini siku aakkiartortoq aqqusaarlugu nioqqutissanik nutaarsiassanillu nassarluni Illorsuarnut tikikkaangat nunaqarfimmiut tamarmik alutorsaqalutik niuffiortarput. Atuagassiani sapaatip-akunneranut saqqummersartuni assiliartarissaartuni tusaamasat soorlu Pelé, James Dean aamma Marilyn Monroe assitarineqartarput. Lars-Emili takusaminik tamanik tigooraasarpoq, naak tusaamasat silarsuarmik qanoq tiguaatigisinnaanerat paasiuminaassinnaagaluartoq.

Allamiunik qaqutiguinnaq tikittoqartarpoq, ima qaqutigoortigisumik Lars-Emilip umiartortut Nuummeersut marluk eqqumiitsumik, meeqqanit ukiormat ilaarniarlugit sungiusarneqartunik sumiorpaluutillit, eqqaamalluarlugit.

Uummannaq, tamaani illoqarfiit annerumaartortaat, kujammut killingusaap ungataaniippoq, taannalu Lars-Emilip takorluuisarnermini uninngavigigajuttarpaa. Aleqaa, ukiunik arfineq-pingasunik angajulleq, Astrid, Uummannami atuarpoq qallunaanilu ilinniartitsisuni aappariinni najugaqarluni. Atuanngiffeqarnerup nalaani angerlarsimagaangat oqaluttuarisartagai pilerinermut annertusaaqataaginnartarput. Ilami illoqarfiup inuttussusiinnaaluunniit tupinnaqaaq – hundredenik arlalinnik inoqarluni!

Lars-Emilip silarsuup inuiaqatigiillu aaqqissugaanerannik ilisimasani atuarfimmi nunaqarfiullu utoqqartaanit pissarsiarisimavai, pingaartumilli angajoqqaami oqaloqatigiittarnerinit. Elisabeth aamma Kristian Johansen Kalaallit Nunaata siunissaanik uummaarissumik soqutiginnipput, nunaqarfiullu ineriartortinnerannut akisussaaffeqartutut misigisimallutik. Akisussaaffik tamanna toqqakkat arlaqanngitsut ilaattut ilinniariartorlutik Danmarkimiissimanerannut peqatigiiffilerinermillu isumassarsiorfiginnissimanerannut attuumassuteqarpoq. Angutaata Illorsuarni timersoqatigiiffik tunngavilerpaa, arnaatalu nunaqarfimmi arnat peqatigiiffiat tunngavilerlugu.

”Anaanannut atatillugu politikerinngornissamik takorluugaq ukiuni taakkunani pileriartuaalersimavoq. Pappiaraataanit takusinnaavara qallunaat Kalaallit Nunaanni niuernerpalaartumik ingerlatsineq tunngavigalugu aningaasaqarnermik atuutilersitsinissamik pilersaarutaannik soqutiginnittorujussuusimasoq. Nunaqarfinnik matoorasoqartussaasimavoq, innuttaasullu illoqarfinni sikusartuunngitsuni eqitertinneqartussaasimallutik, taakkunani aalisakkanik suliffissuarni sulisartuussallutik. Eqqarsaatit tamakkua aaqqissuusseqqinnermik politikkimik taaneqartoq pillugu naalagaffimmit isumaliutissiissutini G-50-imi aamma G-60-imi, anaanama maluginiakkani tunngavigalugit kamassaqarfigisaani, saqqummiunneqarput. Ungasianit aqunneqarneq inuillu nalinginnaasut inuunerannik taamaalilluni qulaaninngaanniit aqutsisoqarnissaa nuannarisarinngilaa,” Lars-Emil Johansen nassuiaavoq.

Elisabeth Johansen Lars-Emili qatanngutaalu pissutsinut nutaanut takkuteqqajaalersunut peqataasinnaaqqullugit patajaatsunik ilinniagaqarnissaannik aalajangiusimannippoq. Oqaatsitigut piginnaasaqarluarneq tamatumunnga tunngavissat ilagaat, taamaattumillu angerlarsimaffimminni qallunaatuinnaq oqaluttoqartarnissaa siunnersuutigalugu. Siunnersuut Kristian Johansenip nuliaminut qaqutigooraluartumik akueriinnarumanagu aalajangiuppaa.

”Atuagagdliutini allaaserisami atuarsimavaa politikerimit kalaallit angerlarsimaffiannut angajoqqaat meeqqaminnut qallunaatuinnaq oqaluffigisaannut qanillattornissaq ’akaarineqarsinnaanngitsutut’ oqaatigineqarsimasoq. Ataataga tamatumunnga isumaqataavoq.”

Kristian Johansenilli meeqqat allamiut oqaasiinik piginnaasaqarnissaat  pingaartuusoq  isumaqatigaa,  ilinniagassatigullu malinnaajuarnissaannik kaammattortarlugit. Lars-Emilip atuagaa siulleq tassaavoq Ida og Erik. Oqaatsit ataasiakkaat paasinissaat ilikkaariartuaarpaa, ataqatigiissillugilli isumassaqartinnagit. Ajoqip perorsaasutut pikkorissuunera oqaatsillu aqussinnaaleriartuaarnissaannut ikiuunnera iluatsitsissutigaa. Tamanna angutaata nuannaarutigaa, erninilu siunissaq pillugu ullut ilaanni pimoorussaasumik oqaloqatigalugu.

”Oqarpoq, suliai ingerlateqqikkumaarikka. Akiinnarparalu: ’Aap, ataata, taamaaliussaqqaarpunga!’ Kisianni qanorpiaq isumaqarnera paasinngilara, toquneratalu kingorna tamanna piffissami sivisuumi eqqarsaatigisarsimavara. Ukiut arlallit ingerlareersut tamaviaarnissara  piginnaanikkalu  atorluassagikka  eqqarsaatigisimagai inerniliissutigaara. Ataatama oqaasii anguniagartuunngussutigaakka, pakatsisikkusunngilarami.”



Lars-Emili Uummannap tungaanut ingerlaarnerup annerpaartaani kisimiilluni issiasimavoq eqqarsaatinilu katersorniarsimallugit. Angutaa qaammatit tallimat tamatuma siorna toqukkut peeruppoq – januaarip 21-ani 1958-imi – piffissamilu tamatuma akunnequtigisaani angerlarsimaffiat aliasuttoqarneranik malunnaateqarsimalluni, taamaattorli aamma ullunik qaamanerusunik, taakkunanilu Lars-Emilip kammalaatini qiimmassaqatigisarsimallugit.

Maannali Illorsuit naggammik inuulluaqqoreersimaleraalu umiarsuaararlu nunaqarfik ungasilliartorlugu kangerlukkut ingerlaartillugu suut tamarmik qaffakaaqqilerput. Angutaata inuunerani akunnerit kingulliit eqqarsaataani takkupput. Ullormi alianaqisumi tassani nipaannerup ernumaammernartup angerlarsimaffiannut takkussimanera eqqaamavaa. Niuertup illuani kikkut tamarmik nipaarsaarput imaluunniit iggavissuarmi qulliup petruuliutortup killingani issiallutik ernumallutillu utaqqerrallutik. Angutaa ulloq taanna siusinnerusukkut pisussanut ilimasaarutitullusooq nipituumik quersoqattaartualersimavoq. Nukeerukkiartulersimavoq.

”Anerningermat assaatigut tigummivara. Misigisaavoq sakkortorujussuaq ajorluinnartorlu,” Lars-Emili oqarpoq.

Arnaa  iserpoq  Lars-Emililu  qatanngutiminukaqquneqarluni. Aqaguani ullaakkut iterami pisut tamarmik sinnattupiluinnaasimanerannik imminut eqqarsartinniaraluarpoq. Imaluunniit qivittoq – aliortugaq – akuusimasoq. Ataataga erniinnaq uteqqissaaq, eqqarsarpoq.

Nunaqarfimmi aliasoqaluni angalaqattaarpoq toqusunilli ilisaqartarfeeqqamut oqaluffiup eqqaaniittumut ataatami timaata inissinneqarfigisimasaanut isertorluni isernissamut periarfissarsilluni. Pissusiviusut ersarikkaluartut qimagussimanera suli akuerisimanngilaa.

”Aatsaat issoq qerisoq alianaqisumik nipilimmik illerfiup qaavanut nakkaatinneqalermat neriuutissaarulluinnarsimanera nassuerutigaara. Tamanna eqqarsaatigileraangakku ulloq mannamut allaat suli aliasuummersinnaasarpunga. Meeraanera toqqissisimanartoq, pisut tamarmik nalunanngiffigisaat, imaaliallaannaq qaangiuppoq. Tassanngaannarluinnartumik allaqqussinnaanngitsumillu. Ataatama toqunerata inuunera tamaat sajuppillatsippaa.”

 
KAPITALI 2

KAMMALAATINIT PERORSARNEQARNEQ
 
Lars-Emili anaanani qatanngutinilu ilagalugit juunimi 1958-imi tikimmat Uummannamik takorluukkat ilimagisaanut naapertuutinngillat. Umiarsuaaraq sissiukkamut talimmat illoqarfik alapernaaserpasilluni, taamaattorli aamma pakatsisimarpasilluni, qimerluulerpaa.
”Inuuninni arlalippassuariarluni taama pisoqartarsimavoq. Takorluugaqaruma, amerlanertigut annerusumik pitsaanerusumillu, tamanna aallaqqaammut pakatsissutigilaakkannik kinguneqartarpoq,” oqaluttuarpoq.
Uummannaq qaqqarsuup uummatingasup ataqqinarpaluttumik 1.175 meterinik portussuseqartup ataaniippoq. Sumiiffik kaperlaap nalaani qerititsivinngortarpoq. 40 gradinik ississinnaasarnera qaqutigoortuunngilaq. Illoqarfiup aqqa aamma isumaqarsinnaavoq ’uummarissinartoq’ imaluunniit ’oqiliallannartoq’. Tassa Lars-Emilip ataataminik annaasaqarnermi kingorna pisariaqartilluinnagaanik. Unnuppassuarni qialluni sinilersimasarpoq.
”Taamaakkaluartoq tassaalinngilanga inuusuttuaraq aliannerpasissoq. Ilunni angalarusussutsimik pigisaqarpunga. Pissanganartunik misigisaqarumaarninnik takorluugaqarlunga. Tamanna, inuunermullu isumalluarpaluttumik isiginnittaaseqarnera, ukiuni taakkunani uannik napatitsisuupput.”
Tikinnermi kinguninnguatigut nukappiaqqanit akuerineqarnissaq pillugu ileqqulersorfigineqarnermik aqqusaagaqartussanngorpoq. Illup issunik ujaqqanillu qarmallip eqqaani unngunneqarpoq. Nukappiaqqat anginerit ilaata Svend Eriup saassuppaa, saassussigaluarninili peqqissimissutigilertorlugu. Lars-Emilip taanikitsuunera taqimasutullu isikkoqarnera qanoq piumassuseqartigineranik, periataallaqqissuuneranik ’nunaqarfimmiutullu nukeqassusaanik’ isertuussipput.
Svend Erik inissilluakkamik tillunneqareerluni nunami aalariassanani nalaannalerpoq. Lars-Emilip kingorna paasivaa ilisimajunnaartuusaarsimasoq, pisorli annilaajallaatigerujussuarsimallugu. Peqqissimeqaluni angerlariartorusaalerpoq Svend Erik sakiaatigut qajannartukkut eqqorsimagini nukappiaqqat allat oqaasii puigorsinnaanagit. Toqusimanerpoq?
Lars-Emili angerlarami ernumaqaluni nipaaqalunilu angalaqattaarusaarpoq, arnanilu pisimasumik oqaluttuunnagu.
”Nunaqarfimmiutut ilisimasakitsuunera atornerluppaat. Taamalu pisoqarnera siullermeerutaanngilaq. Kisianni qularinninnissamut ilikkariartuaassutigaara,” oqaluttuarpoq.
Nukappiaqqat Uummannarmiut atuarfimmi Lars-Emilimit aamma pikkorinnerupput. Pingaartumik qallunaatut nalorsarpoq, tamannalu kukkunaveersaarnermut atatillugu peqqarneeqisumik saqqummiunneqarluni. Kukkunaveersaarnermi 17-inik kukkusimavoq qallunaamillu ilinniartitsisumit arnamit inussamigut 17-eriarluni malittuinnarnik patinneqarluni. Tamanna inuttaani kamassamik pilersitsiinnarpoq.
”Pillarneqarnera ikummatissatut sakkortuutut sunniuppoq. Oqaaseerapalaat illarnaannartut taakkua ilikkarusutsaappakka, peqqaannagu ilikkarusullugit!”
Ilinniagassat tungaatigut angerlarsimaffiani ulluinnarni ikiortissaqarpallaanngilaq. Arnaa ulapputissaqartuaannarpoq. Nakorsaqarfimmi ernisussiortutut atorfia pisariuvoq, tamatumalu saniatigut angerlarsimaffimmi pisussaaffippassuaqarluni. Uiminik ukiuni 20-ni katissimasutut aapparereerlugu annaasaqarsimanerminik aliasuuteqarnini aamma artorsaatigaa. Tamakkua ataatsimut katikkaanni arnarpassuarni piumassuseerutsitsinissamut angerlarsimaannartunngornissamullu naammakkaluarput. Elisabeth Johansen allatut iliorusuppoq. Ukiuni qulikkuutaani tulliuttuni avammut sammisorujussuarmik inuuneqalerpoq Kalaallit Nunaannilu arnani tusaamasaanerpaanngorluni, allaallumi kalaallini arnani Ridder af Dannebrogimik saqqarmiulerneqartut siullersarilerlugu. Politikerinngorpoq.
Kalaallit arnat 1948-mi qinersisinnaatitaalerput, ukiulli qulit qaangiunneranni angutit qinikkatut katersorsimaffimmi Landsrådimi kisermaassisutut inissisimanerannik unammillerniarlugit suli sapiisertoqarsimanani.  Elisabeth  Johansenili  isumaginninnikkut naapertuutinngilluinnartut takusartakkami qanoq iliuuseqarfiginissaannik aalajangiusimannilluinnarpoq, uimilu toquneraniit ukiup ataatsip qaangiunnerani 51-inik ukioqarluni qinigassanngortinniarluni aalajangerluni.
”Akuersivunga, piniartut, aalisartut sulisartullu atugarisaannik pitsanngorsaanissaq soqutigisariuaannarsimagakku,” Atuagagdliutini nassuiaavoq.
Uummannap pigisaani nunaqarfinnut inoqarfinnullu qimussimik umiatsiamilluunniit qinersisartunik ataatsimeeqateqariartorluni angalasaqattarpoq. Anguniagaasa pingaarnerit ilagaat immiornerujussuup imernerujussuullu ilaqutariippassuarnik aseruisartup ajunaarnerpassuarnillu toqumik nassataqartunik kinguneqartartup unitsinniarnissaa.
Ukiorli taanna qinersisoqarnissaani sammisaq tamanit pingaarnerpaatinneqartoq tassaavoq nunatta ukiuunerani umiarsuaqartarnera, kiisalu kingorna Kalaallit Nunaata Titaniciatut ilisimaneqalersoq. Umiarsuit pajuttaatit pingaarnerpaartaat nutaaq, Hans Hedtoft, ilulissamut aporluni Nunap Isuata avataani januaarimi 1959-imi umiuvoq.
”Kiviartulerpugut …” umiarsuup aquttarfianit nalunaarut kingulleq taama nipeqarpoq.
Issimasut 95-it tamarmik ajunaarput, taakkua akornanniilluni Kalaallit Nunaanni politikerit nuimanersaat, Folketingimut ilaasortaq, Augo Lynge, Kalaallit Nunaata eqqaani ukiuunerani angalasoqartarnissaanik mianersoqqussuteqaqqammersimasoq. Taanna umiarsuup umiunissaa ullormik ataatsimik sioqqullugu Atuagagdliutini ilanngussaqarpoq, taassuma tungaanit kinguneqapiluttussamut politikkikkut kingornussarsiat uppernarsaataattut taaneqarsinnaasumik inissisimalersumik.

